
Umsögn Hagstofu Íslands um frumvarp til laga um opinber skjalasöfn, þskj. 403 -  246. 
mál.

Með frumvarpinu er í 3. tölul. 47. gr., um breytingar á öðrum lögum, eru lagðar til breytingar 
á lögum nr. 163/2007, um Hagstofu Íslands og opinbera hagskýrslugerð. Hagstofa Íslands 
mótmælir ákvæðinu og leggst alfarið gegn því og vill koma því á framfæri að ekkert samráð 
var haft við Hagstofuna við samningu frumvarpsins.

Í frumvarpinu er lagt til að felld verði niður 3. mgr. 12. gr. laga nr. 163/2007 sem kveður á um 
að ákvæði laga um skilaskyldu til Þjóðskjalasafns gildi ekki um trúnaðargögn til 
hagskýrslugerðar. Þá eru felld niður ákvæði um að trúnaðargögnum til hagskýrslugerðar skuli 
eytt að lokinni hagnýtingu þeirra, nema ástæða þyki til varðveislu þeirra til frekari rannsókna.

Hagstofa Íslands leggst eindregið gegn breytingunni enda gengur hún gegn öðrum ákvæðum 
laga um Hagstofu Íslands og opinbera hagskýrslugerð auk þess að vera í andstöðu við 6. 
tölulið grundvallarreglna Sameinuðu þjóðanna í hagskýrslugerð sem staðfestar voru 
(endorsed) af UN Economic and Social Council í júlí 2013. Einnig eru þær í andstöðu við 5. 
meginreglu í verklagsreglum Evrópusambandsins í hagskýrslugerð, sbr. auglýsing nr. 578, B - 
deild stjórnartíðinda útg. 10. júlí 2006.

Verði frumvarpið óbreytt að lögum, þýðir það að Hagstofan skuli varðveita trúnaðargögn til 
hagskýrslugerðar og afhenda þau Þjóðskjalasafni til varðveislu þegar þau hafa náð 50 ára 
aldri. Engar undantekningar eru gefnar frá skilaskyldunni og gildir hún um öll trúnaðargögn 
sem Hagstofan aflar.

Í lögum um Hagstofu Íslands og þeim alþjóðaskuldbindingum sem gilda um hagskýrslugerð, 
er lögð mikil áhersla á að gætt sé trúnaðar gangvart þeim sem veita upplýsingar og að tryggt 
sé að þær séu eingöngu notaðar til hagskýrslugerðar. Meginreglan er að trúnaðargögnum skuli 
eytt að lokinni hagnýtingu þeirra nema ástæða sé til að varðveita þau til frekari rannsókna, en 
þá skal afmá persónuauðkenni þeirra eða dylja.

Í lögum um Hagstofu Íslands segir að öll gögn sem snerta tilgreinda einstaklinga eða lögaðila 
skuli teljast trúnaðargögn og skuli þau eingöngu notuð til hagskýrslugerðar. Hagstofan skal 
eftir því sem kostur er, afla gagna úr opinberum stjórnsýsluskrám til að draga úr svarbyrði.



Hagstofan aflar þannig upplýsinga úr þjóðskrá, fasteignaskrá, tollskrá o.fl. skrám og beint úr 
skrám fyrirtækja. Einnig er aflað gagna vegna verðlagsmælinga og gögn koma beint frá 
einstaklingum og fyrirtækjum vegna úrtaksrannsókna. Er um gríðarlegt magn gagna að ræða, 
sem skal eytt að lokinni hagnýtingu þeirra, nema ástæða sé til að varðveita þau til frekari 
rannsókna. Ljóst er að stór hluti þeirra gagna sem Hagstofan aflar hefur takmarkað gildi eftir 
hagnýtingu þeirra til hagskýrslugerðar og niðurstöður hafa verið birtar.

Í 13. gr. laga nr. 163/2007, um Hagstofu Íslands og opinbera hagskýrslugerð, skal Hagstofan 
stuðla að því að gögn hennar nýtist til tölfræðilegra vísindarannsókna. Í því skyni er 
Hagstofunni heimilt að veita viðurkenndum eða trúverðugum rannsóknaraðilum aðgang að 
gögnum með nánari takmörkunum sem kveðið er á um í lögunum. Afhendingin er háð þeim 
skilyrðum að auðkenni einstaklinga eða fyrirtækja hafi verið afmáð eða dulin og ráðstafanir 
gerðar eftir því sem unnt er til þess að upplýsingar verði ekki raktar til einstaklinga eða 
lögaðila.

Er það mat Hagstofunnar að ákvæði gildandi laga um Hagstofu Íslands og opinbera 
hagskýrslugerð séu nægjanleg til að tryggja varðveislu gagna til frekari rannsókna í 
framtíðinni og að þær breytingar sem lagðar eru til í frumvarpinu á lögum nr. 163/2007 séu í 
andstöðu við aðrar greinar laganna og alþjóðlegar verklagsreglur um hagskýrslugerð. 
Hagstofa Íslands leggst því eindregið gegn því að 3. mgr. 12. gr. laga nr. 163/2007, um 
Hagstofu íslands og opinbera hagskýrslugerð, verði breytt frá því sem nú er og leggur til að 3. 
tl. 47. gr. frumvarpsins verði felldur á brott.

